
Azərbaycan Respublikası Nazirlər Kabinetinin “Çağırışçıların və hərbi 
vəzifəlilərin hərbi qeydiyyatının aparılması Qaydası”nın təsdiq edilməsi 
haqqında” 2012-ci il 26 sentyabr tarixli 213 nömrəli, “Çağırışçıların və hərbi 
vəzifəlilərin hərbi uçotunun aparılması Qaydası”nın təsdiq edilməsi haqqın-
da” 2013-cü il 8 may tarixli 76 nömrəli, “Çətin həyat şəraitində olan şəxslərin 
(ailələrin) dövlət sosial xidmət müəssisələrinə yerləşdirilməsi Qaydası”nın 
təsdiq edilməsi barədə” 2013-cü il 5 noyabr tarixli 320 nömrəli, “Azərbaycan 
Respublikasının Ailə Məcəlləsində dəyişikliklərin edilməsi haqqında” 
Azərbaycan Respublikasının 2014-cü il 17 oktyabr tarixli 1080-IVQD nömrəli 
Qanununun tətbiqi ilə bağlı bəzi normativ hüquqi aktların təsdiq edilməsi 
barədə” 2015-ci il 28 aprel tarixli 122 nömrəli, “Uşaqların dövlət və bələdiyyə 
tərəfindən yaradılan ailə tipli kiçik qrup evlərinə qəbulu, qrup evlərini tərk 
etməsi, qrup evlərində xidmətin təşkili, həmçinin qrup evlərində uşaqların 
təminatı və yaşayış şəraitinə dair Qaydalar”ın təsdiq edilməsi haqqında” 
2021-ci il 26 aprel tarixli 111 nömrəli və “Uşaqların dövlət və bələdiyyə 
tərəfindən yaradılan uşaq evləri sosial xidmət müəssisələrinə qəbulu, 
həmin müəssisələri tərk etməsi, uşaq evlərində xidmətin təşkili, həmçinin 
uşaq evlərində uşaqların təminatı və yaşayış şəraitinə dair Qaydalar”ın 
təsdiq edilməsi haqqında” 2021-ci il 26 aprel tarixli 112 nömrəli qərarlarında 
dəyişiklik edilməsi barədə

“Azərbaycan Respublikasının 
Ailə Məcəlləsində dəyişiklik edilməsi 
haqqında” Azərbaycan Respublikası-
nın 2021-ci il 27 dekabr tarixli 464-
VIQD nömrəli Qanununun tətbiqi ilə 
əlaqədar Azərbaycan Respublikasının 
Nazirlər Kabineti qərara alır:

1. Azərbaycan Respublikası 
Nazirlər Kabinetinin 2012-ci il 26 
sentyabr tarixli 213 nömrəli Qərarı 
(Azərbaycan Respublikasının Qanun-
vericilik Toplusu, 2012, № 9, maddə 
939; 2015, № 5, maddə 655; 2016, 

№ 9, maddə 1585; 2017, № 4, maddə 
620; 2018, № 1, maddə 138; 2019, 
№ 3, maddə 514; 2020, № 11, maddə 
1402) ilə təsdiq edilmiş “Çağırışçıların 
və hərbi vəzifəlilərin hərbi qeydiyya-
tının aparılması Qaydası”nın 3.2-ci 
bəndindən “rayon (şəhər)” sözləri 
çıxarılsın.

2. Azərbaycan Respublikası 
Nazirlər Kabinetinin 2013-cü il 8 may 
tarixli 76 nömrəli Qərarı (Azərbaycan 
Respublikasının Qanunvericilik 
Toplusu, 2013, № 5, maddə 565; 

2015, № 5, maddə 656; 2017, № 4,  
maddə 620; 2019, № 3, maddə 
514; 2020, № 11, maddə 1402) ilə 
təsdiq edilmiş “Çağırışçıların və 
hərbi vəzifəlilərin hərbi uçotunun 
aparılması Qaydası”nın 3.1.2-ci 
yarımbəndindən “rayon (şəhər)” 
sözləri çıxarılsın.

3. Azərbaycan Respublikası 
Nazirlər Kabinetinin 2013-cü il 5 
noyabr tarixli 320 nömrəli Qərarı 
(Azərbaycan Respublikasının Qanun-
vericilik Toplusu, 2013, № 11, maddə 
1457; 2015, № 12, maddə 1584; 
2016, № 11, maddə 1976; 2019, № 
3, maddə 514, № 7, maddə 1318; 
2020, № 11, maddə 1410; 2021, № 
3, maddə 273, № 10, maddə 1163) ilə 
təsdiq edilmiş “Çətin həyat şəraitində 
olan şəxslərin (ailələrin) dövlət sosial 
xidmət müəssisələrinə yerləşdirilməsi 
Qaydası”nın 2.1.1.2-ci və 2.1.1.3-cü 
yarımbəndlə-rindən “rayon (şəhər)” 
sözləri çıxarılsın.

4. Azərbaycan Respublikası 
Nazirlər Kabinetinin 2015-ci il 28 aprel 
tarixli 122 nömrəli Qərarı (Azərbaycan 
Respublikasının Qanunvericilik Top-
lusu, 2015, № 5, maddə 610; 2020, 
№ 11, maddə 1411) ilə təsdiq edilmiş 
2 nömrəli əlavə - “Nikaha daxil olmaq 
istəyən şəxslərin tibbi müayinədən 
keçmə Qaydası”nın 3.4-cü bəndinin 

birinci cümləsindən “rayon (şəhər)” 
sözləri çıxarılsın.

5. Azərbaycan Respublikası 
Nazirlər Kabinetinin 2021-ci il 26 aprel 
tarixli 111 nömrəli Qərarı (Azərbaycan 
Respublikasının Qanunvericilik Toplu-
su, 2021, № 4, maddə 414) ilə təsdiq 
edilmiş “Uşaqların dövlət və bələdiyyə 
tərəfindən yaradılan ailə tipli kiçik qrup 
evlərinə qəbulu, qrup evlərini tərk 
etməsi, qrup evlərində xidmətin təşkili, 
həmçinin qrup evlərində uşaqların 
təminatı və yaşayış şəraitinə dair 
Qaydalar”ın 2.3.3-cü yarımbəndindən 
“rayon (şəhər)” sözləri çıxarılsın.

6. Azərbaycan Respublikası 
Nazirlər Kabinetinin 2021-ci il 26 aprel 
tarixli 112 nömrəli Qərarı (Azərbaycan 
Respublikasının Qanunvericilik Toplu-
su, 2021, № 4, maddə 415) ilə təsdiq 
edilmiş “Uşaqların dövlət və bələdiyyə 
tərəfindən yaradılan uşaq evləri 
sosial xidmət müəssisələrinə qəbulu, 
həmin müəssisələri tərk etməsi, uşaq 
evlərində xidmətin təşkili, həmçinin 
uşaq evlərində uşaqların təminatı və 
yaşayış şəraitinə dair Qaydalar”ın 
2.3.3-cü yarımbəndindən “rayon 
(şəhər)” sözləri çıxarılsın.

Əli ƏSƏDOV 
Azərbaycan Respublikasının  

Baş naziri

Ölkənin hərtərəfli inkişafı bu il də uğurla davam edir
“İyulun 15-də Prezident İlham Əliyevin sədrliyi ilə bu ilin 

altı ayının yekunlarına həsr olunan müşavirədə səslənən 
fikirlər və qeyd olunan faktlar bir daha təsdiqləyir ki, əvvəlki 
illərdə ölkə həyatının bütün sahələrində müşahidə olunan 
dinamik inkişaf bu ilin birinci yarısında da uğurla davam edib, 
göstəricilər yüksəlməkdədir”. Azərbaycan Həmkarlar İttifaqları 
Konfederasiyasının sədri, Milli Məclisin deputatı Səttar 
Möhbalıyev KİV-ə bu açıqlamasının davamında bildirmişdir:

– Azərbaycanın qeyri-neft-qaz 
sektorunda, sənaye, nəqliyyat, turizm 
və digər sahələrdə böyük nailiyyətlər 
əldə olunub, sənaye məhsullarının 
ixracı potensialı artıb, həmçinin yeni 
müəssisələr yaradılıb, daimi iş yerləri 
açılıb. Bütün bunlar dövlətimizin baş-
çısı cənab İlham Əliyevin rəhbərliyi 
ilə həyata keçirilən davamlı və uğurlu 
islahatlar nəticəsində ölkəmizin 
iqtisadi qüdrətinin durmadan artdı-
ğını göstərir. Hazırda dünyada baş 
verən ziddiyyətli proseslər qlobal 
iqtisadiyyata da öz mənfi təsirini 
göstərməkdədir,  dünya bazarların-
da başlıca əmtəələr üzrə qiymətlər 
artır. Bunun fonunda ölkəmizdə süni 
qiymət artımının qarşısının alınması 
istiqamətində müvafiq qurumlar 
tərəfindən əhəmiyyətli addımlar atıl-
maqdadır. 

Müşavirədə qeyd olunduğu kimi, 
antiinflyasiya siyasəti üzrə xüsusi 
tədbirlər planı təsdiqlənib və icra 
edilir. Aydın görürük ki, bütün bu 
məsələlərə dövlətimiz tərəfindən 
ciddi nəzarət olunur və nəticələr də 
müsbətdir. Vətəndaşlarımızın sosial 
vəziyyətinin yaxşılaşdırılması, rifah 
halının yüksəldilməsi hər zaman 
dövlətimizin fəaliyyətinin prioritet 
istiqamətlərindən biri olub. Son za-
manlar əməkhaqlarında baş verən 14 
faiz artım, həmçinin pensiyaların 10 
faizdən çox artırılması bunu deməyə 
əsas verir.

Prezident İlham Əliyevin 
rəhbərliyi ilə həyata keçirilən 
çoxtərəfli və balanslaşdırılmış xarici 

siyasət strategiyası nəticəsində 
ölkəmizin qlobal mövqeləri 
möhkəmləndiyini söyləyən Səttar 
Möhbalıyev daha sonra demişdir:

 – Qarabağ zəfərindən sonra 
qalib ölkə kimi Azərbaycan dövlətinin 
nüfuzu artıb, beynəlxalq münasibətlər 
sistemində müstəqil xarici siyasət 
həyata keçirən dövlətimiz etibarlı 
strateji tərəfdaş imici qazanıb. 
Müşavirədə ilin birinci yarsının ye-
kunları ilə bağlı Prezidentin verdiyi 
məlumata  nəzər salsaq, görərik 
ki, bu müddət ərzində ölkəmizin 
xarici siyasəti də uğurlu olub, həm 
beynəlxalq və regional təşkilatlarla, 
həm də ayrı-ayrı dövlətlərlə 

münasibətlərimiz genişlənməkdədir. 
Prezident İlham Əliyev müşavirədə 
Qoşulmama Hərəkatına ölkəmizin 
sədrliyi məsələsinə də toxundu. 

Son illərdə Azərbaycan bu missi-
yanı uğurla icra edir. Hazırda Hərəkat 
Azərbaycanın effektli və səmərəli 
sədrlik fəaliyyəti nəticəsində qüdrətli 
dövrünü yaşayır və dünyada böyük 
söz sahibinə çevrilib. Dövlətimizin 

başçısı cənab İlham Əliyevin dünyada 
baş verən mürəkkəb siyasi proseslər 
fonunda irəli sürdüyü ədalətli və ak-
tual təşəbbüslər qurumu əhəmiyyətli 
beynəlxalq platformaya çevirməklə 
yanaşı, ölkəmizin də dünya dövlətləri 
arasında nüfuzunun artmasına 
gətirib çıxarıb. Ölkəmiz həmçinin 
İslam Əməkdaşlıq Təşkilatında, Türk 
Dövlətləri Təşkilatında fəal təmsil olu-
nur, Avropa İttifaqı ilə münasibətləri 
genişlənir”.

AHİK sədri dövlətimizin 
başçısının Ermənistanın 10 
noyabr 2020-ci ildə imzalanmış 
Bəyannamədə üzərinə götürdüyü 
öhdəliklərdən yayınması ilə bağlı 

kəskin ittihamı ilə bağlı demişdir:
– Prezident İlham Əliyev 

müşavirədə bəyan etdi ki, ölkəmizin 
parlaq qələbəsi ilə başa çatan 44 
günlük Vətən müharibəsində məhv 
edilmiş Ermənistan ordusunun tör-
töküntüləri Rusiya sülhməramlılarının 
müvəqqəti nəzarəti altında olan 
Azərbaycan ərazisində qalmaqdadır. 
Qalib ölkə olan Azərbaycan, təbii ki, 
bununla barışa bilməz. Prezidentimiz 
bu barədə aydın mövqe ortaya qoy-
du. Həmçinin Bəyannamədə nəzərdə 
tutulan Zəngəzur dəhlizinin açılması 
ilə bağlı məsələ hələ ki, Ermənistan 
tərəfindən yubadılır, bu öhdəliyin 
reallaşması üçün məğlub ölkə konkret 
addımlar atmır. 

Ölkəmizin rəhbəri qətiyyətlə bildir-
di: ilk növbədə, Ermənistan anlama-
lıdır ki, imza atdığı bu bəyannamə 
onun üçün kapitulyasiya aktıdır, bunu 
məğlub ölkə olaraq imzalayıb və 
üzərinə götürdüyü öhdəlikləri mütləq 
yerinə yetirməlidir. Onu da anlama-
lıdır ki, onun qarşısında qüdrətli, 
regionun lider dövləti Azərbaycan var. 
Ermənistanın rəhbərliyi tərəfindən 
son zamanlar səslənən status 
məsələsinə də dövlətimizin başçısı 
münasibət bildirdi. Azərbaycan 
rəhbəri vurğuladı ki, məğlub ölkə 
tərəfindən statusun yenidən ortaya 
atılması cəhdi, sadəcə, gülüş do-
ğuran məqamlardandır. Münaqişə 
başa çatıb, ortada nəticələr var və 
bu reallıqlarla barışmaq mütləqdir. 
Status məsələsi artıq müzakirə möv-
zusu deyil, yeni reallıqlar fonunda bu 
məsələnin ünvanı hamıya bəllidir. O 
ki qaldı Minsk qrupuna, bu vasitəçi 
format uzun illər öz funksiyasını icra 
edə bilmədi. Hazırda isə onun məşğul 
ola biləcəyi iş ortadan qalxıb. 

Hazırladı:  
R.TAHİR,  

“Xalq qəzeti”

AZAL “Boeing 787 Dreamliner” təyyarələri alır
“Azərbaycan Hava Yolları” (AZAL) aviaşirkəti öz 

hava gəmiləri parkını dörd yeni müasir “Boeing 787-8 
Dreamliner” avialayneri ilə genişləndirəcək.

AZAL-dan AZƏRTAC-a bildirilib 
ki, bu gün aviaşirkətin prezidenti 
Cahangir Əsgərov və “Boeing 
Commercial Airplanes” şirkətinin 
prezidenti, mülki təyyarələr 
bölməsinin baş icraçı direktoru Sten 
Dil müvafiq anlaşma memorandumu 
imzalayıblar. Sənədin imzalanması 
Farnboroda keçirilən məşhur Aviasiya 
şousu (“Farnborough International 
Airshow” - Böyük Britaniya) 
çərçivəsində baş tutub. Qeyd edilən 
növ hava gəmilərinin 2025–2030-cu 
illər ərzində Azərbaycana gətirilməsi 
nəzərdə tutulub.

“AZAL postsovet məkanında 
“Boeing 787-8 Dreamliner” 
təyyarələrinin istismarına başlayan ilk 
aviaşirkətdir. Hazırda aviaşirkətimizdə 
bu tip iki layner istismar edilir. 
İmzalanmış memorandum yüksək 
səviyyədə qarşılıqlı faydalı 
aviasiya tərəfdaşlığının qurulması 
çərçivəsində AZAL və “Boeing”in 
fəal işinin sübutudur. İstismar 
edildiyi illər ərzində bu tip təyyarələr 

özünü əla tanıdıb. Aviaşirkətin hava 
gəmiləri parkına uzaq məsafəli 
yeni təyyarələrin daxil edilməsi 
“Azərbaycan Hava Yolları”nın 
dünyada iştirak coğrafiyasını daha 
da genişləndirəcək”, – deyə AZAL 
prezidenti Cahangir Əsgərov qeyd 
edib.

“Bugünkü saziş bütün dünyada 
müşahidə etdiyimiz səyahətə 
artan tələbatı təmin etmək üçün 
hava gəmiləri parkını yeniləyən 
“Azərbaycan Hava Yolları” aviaşirkəti 
ilə uzunmüddətli əməkdaşlığımızın 
davamıdır. “Boeing-787” hava 
gəmiləri hava daşımaları bazarının 
tənəzzülü zamanı dünya aviaşirkətləri 
tərəfindən digər genişfüzelyajlı 
təyyarələrlə müqayisədə daha 
fəal istismar olunub. Biz bu tip 
hava gəmisinin imkanları və 
xüsusiyyətlərinə arxayınıq”, – deyə 
“Boeing Commercial Airplanes” 
şirkətinin prezidenti, mülki təyyarələr 
bölməsinin baş icraçı direktoru Sten 
Dil bildirib.

Qeyd edək ki, Farnboro 
Beynəlxalq Aviasiya Şousu 
(“Farnborough International 
Airshow” (FIA)) Farnboro hava 
limanı ərazisində iki ildən bir 
keçirilir. Bu tədbir aerokosmik 
avadanlıq və texnologiyalar 
sahəsində ən mühüm ümumdünya 

platformasıdır. 2016-cı ildə FİA 
dünyanın ən böyük aviakosmik 
sənayesi sərgisi statusunu qazanıb. 
FİA-da, ümumilikdə, 80 mindən 
çox ziyarətçinin, təxminən, 1500 
aviakosmik sənaye mütəxəssisinin 
iştirakı gözlənilir.

Əmək və Əhalinin Sosial Müdafiəsi 
Nazirliyi və Türkiyənin Ailə və 
Sosial Xidmətlər Nazirliyi arasında 
əməkdaşlıq Memorandumu imzalanıb

Ölkəmizdə səfərdə olan Türkiyənin ailə və sosial xidmətlər 
naziri Dərya Yanık DOST mərkəzinin fəaliyyəti ilə də tanış olub

Ölkəmizdə səfərdə olan Türkiyənin ailə və sosial xidmətlər naziri Dərya 
Yanık və nümayəndə heyəti DOST Agentliyində olublar. 

Əmək və Əhalinin Sosial Müdafiəsi 
Nazirliyinin İctimaiyyətlə əlaqələr 
şöbəsindən AZƏRTAC-a bildirilib ki, 
qonaqlar 1 saylı DOST mərkəzi ilə tanış 
edilib, onlara xidmət prosesi barədə ətraflı 
məlumat verilib. Bildirilib ki, Birinci vitse-pre-
zident Mehriban Əliyevanın təşəbbüsü olan 
DOST konsepsiyası 2018-ci ildə Prezident 
İlham Əliyevin Fərmanı ilə icra olunmağa 
başlanıb. 

Mərkəzlərdə vətəndaşlara əmək və 
məşğulluq, sosial təminat, əlillik, pensiya 
və s. üzrə 154 növ xidmət göstərilir. Bu 
xidmətlər “bir pəncərə”dən operativ, şəffaf və 
vətəndaş rahatlığı prinsipi əsasında təqdim 
olunur və xidmətlərdən məmnunluq səviyyəsi 
98 faizdir. 5 DOST mərkəzində 6 ayda 313 
min şəxsə, indiyədək isə 1 milyon şəxsə 
xidmət göstərilib. 2025-ci ilə qədər DOST 
xidmətlərinin bütün Azərbaycan ərazisini 
əhatə edəcəyi qonaqların diqqətinə çatdırılıb.

Qardaş ölkənin ailə və sosial xidmətlər 
naziri Dərya Yanıkın DOST Agentliyinə gəlişi 
qurumun 1 milyonuncu vətəndaşına xidməti 
ilə üst-üstə düşüb. Əmək və əhalinin sosial 
müdafiəsi naziri Sahil Babayev qonaqla 
birlikdə DOST xidmətlərindən yararlanan 1 
milyonuncu şəxsi – Ələkbərova Nisəxanım 

İzzətulla qızını təbrik edib, ona təşəkkürnamə 
və hədiyyələr təqdim ediblər. 

DOST-a müraciət edən milyonuncu 
vətəndaş yaşa görə pensiyadan ailə 
başçısını itirməyə görə pensiyaya keçmək 
üçün müraciət edib və qısa müddət ərzində 
müraciəti müsbət cavablandırılıb.

Nisəxanım Ələkbərova DOST mərkəzində 
göstərilən operativ və şəffaf xidmətdən razı 
qaldığını deyib, təşəkkürünü bildirib.

Sonra “Azərbaycan Respublikasının 
Əmək və Əhalinin Sosial Müdafiəsi Nazirliyi 
və Türkiyə Respublikasının Ailə və Sosial 
Xidmətlər Nazirliyi arasında əməkdaşlıq 
haqqında Anlaşma Memorandumu” imzala-
nıb. Sənədi Sahil Babayev və Dərya Yanık 
imzalayıblar.

Anlaşma Memorandumunun məqsədi 
əlilliyi olan şəxs və ahılların, uşaq və qadınla-
rın, müharibə ilə əlaqədar əlilliyi olan şəxslər, 
müharibə veteranları və şəhid ailələrinin 
sosial rifahının təmin olunması üçün layihələr 
işləyib hazırlamaq, bilik, təcrübə və ən yaxşı 
tətbiq nümunələrini paylaşmaq, uşaqların qo-
runması xidmətlərini təkmilləşdirmək, ailələrə, 
əlilliyi olan şəxslərə, yaşlılara və uşaqlara 
göstərilən sosial xidmətlərin səmərəliliyini 
inkişaf etdirmək və artırmaqdan ibarətdir.

Hadrut qəsəbəsində baş vermiş yanğın 
FHN-in qüvvələri tərəfindən söndürülüb

Fövqəladə Hallar Nazirliyinin (FHN) qüvvələri tərəfindən görülmüş 
zəruri və təxirəsalınmaz tədbirlər sayəsində Xocavənd rayonunun Hadrut 
qəsəbəsində baş vermiş yanğın geniş əraziyə yayılmasına imkan verilmədən 
söndürülüb.

FHN-in mətbuat xidmətindən AZƏRTAC-a 
bildiriblər ki, yanğın nəticəsində, ilkin məlumata 
əsasən, təxminən beş hektar ərazidə quru ot, 
kol-kos, meyvə ağacları və 10 ədəd müxtəlif öl-
çülü qaraj 150 kvadratmetr sahədə yanıb. Ətraf 
ərazilər, o cümlədən digər tikililər yanğından 
mühafizə olunub.

Bundan əlavə, Qubadlı rayonunun Murad-
xanlı kəndi, Xocavənd rayonunun Binədərəsi 
kəndi və Füzuli rayonunun Aybasanlı kəndində 
əsasən kol-kos və otluq ərazilərdə baş vermiş 

yanğınlar nazirliyin Dövlət Yanğından Mühafizə 
Xidmətinin qüvvələri tərəfindən genişlənməsinə 
imkan verilmədən qısa müddətdə söndürülüb, 
ətraf ərazilər, o cümlədən kommunikasiya 
xətləri yanğından mühafizə olunub.

Həmçinin Xocavənd rayonunun Günəşli 
kəndi yaxınlığında mürəkkəb relyefli, mina və 
partlamamış sursat təhlükəsi olan ərazidə baş 
vermiş yanğınla mübarizə tədbirləri davam 
etdirilir. Yanğınla mübarizə tədbirlərinə FHN-in 
Aviasiya dəstəsinin helikopteri də cəlb olunub.

Xarici işlər nazirləri arasında  
telefon danışığı olub

İyulun 20-də Azərbaycan Respublikasının 
xarici işlər naziri Ceyhun Bayramov ilə Rusiya 
Federasiyasının xarici işlər naziri Sergey Lavrov 
arasında telefon danışığı olub.

Xarici İşlər Nazirli-
yinin Mətbuat xidməti 
idarəsindən AZƏRTAC-a 
bildirilib ki, nazirlər ikitərəfli 
əməkdaşlıq gündəliyinin 
aktual məsələlərini və cari 
regional vəziyyəti müzakirə 
ediblər. Söhbət zamanı 
Azərbaycan, Ermənistan və 
Rusiya liderlərinin imzala-
dığı üçtərəfli bəyanatların 
müddəalarının tam icrasının 
vacibliyi qeyd olunub.

Eyni zamanda, tərəflər 
bölgədə nəqliyyat və tranzit 
məsələləri ətrafında fikir 
mübadiləsi aparıb, xüsusilə 
Rusiya, Azərbaycan və 
İran ərazisindən keçən 
Şimal-Cənub Nəqliyyat 
Dəhlizinin potensialının 
genişləndirilməsinin 

əhəmiyyətini vurğulayıblar. 
Nazirlər, həmçinin qar-

şılıqlı maraq doğuran digər 
məsələləri müzakirə ediblər.

* * *
İyulun 20-də 

Azərbaycan Respublikası-
nın xarici işlər naziri Cey-
hun Bayramov ilə Türkiyə 
Respublikasının xarici işlər 
naziri Mövlud Çavuşoğlu 
arasında telefon danışığı 
olub. 

Xarici İşlər Nazirli-
yinin Mətbuat xidməti 
idarəsindən bildirilib ki, 
nazirlər Azərbaycanla 
Türkiyə arasında ikitərəfli 
əməkdaşlıq gündəliyinin ak-
tual məsələlərini, habelə cari 

regional vəziyyəti müzakirə 
ediblər.

Tərəflər, həmçinin 
beynəlxalq təşkilatlar 
çərçivəsində əməkdaşlıq 
məsələləri, eləcə də 
Azərbaycan və Türkiyənin 
iştirakı ilə üçtərəfli formatlara 
dair fikir mübadiləsi aparıblar.

Telefon danışığı zama-
nı nazirlər qarşılıqlı maraq 
doğuran digər məsələləri də 
müzakirə ediblər. 

* * *
İyulun 20-də 

Azərbaycan Respublikası-
nın xarici işlər naziri Cey-
hun Bayramov ilə Latviya 
Respublikasının xarici işlər 
naziri Edqars Rinkeviçs 
arasında telefon danışığı 
olub.

Xarici İşlər Nazirliyinin 
Mətbuat xidməti idarəsindən 
bildirilib ki, nazirlər 
Azərbaycan ilə Latviya 
arasında ikitərəfli əməkdaşlıq 
gündəliyinin qarşılıqlı ma-
raq doğuran məsələlərini 
müzakirə ediblər. 

Tərəflər, eyni zaman-
da, Azərbaycan-Avropa 
İttifaqı tərəfdaşlığının 
aktual məsələləri üzrə fikir 
mübadiləsi aparıblar.

Telefon danışığı zamanı 
nazirlər, həmçinin cari regio-
nal vəziyyət və qarşılıqlı ma-
raq doğuran digər məsələləri 
müzakirə ediblər. 

